სახელმწიფო სარეგისტრაციო კოდი 300.390.000.11.113.005.540

საქართველოს სოფლის მეურნეობისა და სურსათის მინისტრის

ბრძანება №2-146

2002 წლის 17 ოქტომბერი

ქ. თბილისი
იაპონიის პროგრამა 2KR-ის ფარგლებში მიღებული სასოფლო-სამეურნეო გრანტის ათვისების წესის დამტკიცების შესახებ
„იაპონიის პროგრამა 2KR გრანტის განხორცილების  დამატებით ღონისძიებათა შესახებ” საქართველოს პრეზიდენტის 2002 წლის 9 აპრილის №163 ბრძანებულების თანახმად, ვბრძანებ:
1. დამტკიცდეს იაპონიის პროგრამა 2KR-ის ფარგლებში მიღებული სასოფლო-სამეურნეო გრანტის ათვისების თანდართული წესი.

2. კონტროლი ბრძანების შესრულებაზე დაევალოს მინისტრის პირველ მოადგილეს ნუგზარ მამალაძეს.

3. ბრძანება ძალაში შევიდეს გამოქვეყნებისთანავე.

დ. კირვალიძე
იაპონიის პროგრამა 2KR-ით მიღებული სასოფლო-სამეურნეო გრანტის ათვისების წესი
ეს წესი შემუშავებულია საქართველოს პრეზიდენტის 2002 წლის 9 აპრილის №163 ბრძანებულების საფუძველზე და მისი მიზანია პროგრამა 2KR ფარგლებში მიღებული სასოფლო-სამეურნეო გრანტის გამოყენების წესის განსაზღვრა. 


მუხლი 1. ზოგადი დებულებები
1. საქართველოსა და იაპონიის სამთავრობათაშორისო ნოტების ურთიერთგაცვლის შესაბამისად, საქართველოში ხორციელდება იაპონიის გრანტის „სურსათის წარმოების ზრდა“ პროგრამა 2KR, რომლის ფარგლებშიც, მმართველი ორგანოს მიერ ყოველწლიურად შედგენილი განაცხადების საფუძველზე, საქართველო გრანტის სახით ღებულობს სასოფლო-სამეურნეო წარმოების საშუალებებს.

2. საქართველოს პრეზიდენტის 2002 წლის 9 აპრილის №163 ბრძანებულების შესაბამისად მომხმარებელი უზრუნველყოფს სპეციალისტთა გაანგარიშების საფუძველზე პროგრამა 2KR-I, 2KR-II, 2KR-III, 2KR-IV-ით მიღებული სასოფლო-სამეურნეო წარმოების საშუალებების ღირებულების არანაკლებ 30%-ის, ხოლო 2KR-V-ით და შემდგომ მიღებული სასოფლო-სამეურნეო წარმოების საშუალებების ღირებულების არანაკლებ 50%-ის გადახდას სამთავრობათაშორისო ნოტებში დაფიქსირებულ ვადებში.

3. ფინანსთა სამინისტროს მიერ სუბსიდირების საერთოდ ან სრულად ვერ გამოყოფის შემთხვევაში მომხმარებელი აგრძელებს ყოველწლიურად დადგენილი პირობების შესაბამისად თანხის გადახდას მის სრულ გამოსყიდვამდე. 

4. გრანტის ათვისების მიზნით მმართველი ორგანო ქმნის საკონკურსო კომისიას, რომლის გადაწყვეტილებები მტკიცდება მინისტრის ბრძანებით.

5. პროგრამის მართვას უზრუნველყოფს მმართველი ორგანოს მიერ უფლებამოსილი „დაწესებულება“ – მართვის ცენტრი.


მუხლი 2. ტერმინთა განმარტება
ამ წესში გამოყენებულ ტერმინებს აქვთ შემდეგი მნიშვნელობა: 

ა) გრანტი – იაპონიის მთავრობის მიერ საქართველოსათვის უსასყიდლოდ გადაცემული მიზნობრივი სახსრები სასოფლო-სამეურნეო წარმოების საშუალებების შესაძენად; 

ბ) იაპონია – გრანტის გამცემი ქვეყანა;

გ) საქართველო – გრანტის მიმღები ქვეყანა;

დ) მმართველი ორგანო – გრანტის მიღება-ათვისების უფლებამოსილი სამთავრობო დაწესებულება – სოფლის მეურნეობისა და სურსათის სამინისტრო;

 ე) მუდმივმოქმედი კომისია – აგროსაინჟინრო სექტორის საინჟინრო ტექნოლოგიური სფეროს სტაბილიზაციისა და განვითარების მუდმივმოქმედი კომისია;

ვ) საკონკურსო კომისია – იაპონიის გრანტის პროგრამა 2KR-ით მოწოდებული სასოფლო-სამეურნეო წარმოების საშუალებების სარეალიზაციო საკონკურსო კომისია;

ზ) დაწესებულება – მმართველი ორგანოს მიერ გრანტის განხორციელების მიზნით უფლებამოსილი დაწესებულება; 

თ) მომწოდებელი – გრანტით შეძენილი პროდუქციის მომწოდებელი;

ი) სერვის-აგენტი – მომწოდებლის წარმომადგენელი ორგანიზაცია მიმღებ ქვეყანაში;

კ) ღირებულება – პროდუქციის FOB ღირებულების შესაბამისი თანხები ლარებში; 

ლ) მაძიებელი – იურიდიული ან ფიზიკური პირი, რომელიც აკეთებს განაცხადს პროდუქციის მიღებაზე; 

მ) მომხმარებელი – კონკურსში გამარჯვებული მაძიებელი.


მუხლი 3. მმართველი ორგანოს უფლება-მოვალეობანი
მმართველი ორგანო:

ა) იღებს გადაწყვეტილებას გრანტის პროგრამის მართვის ეფექტიანობის გაზრდისა და სრულყოფის მიზნით;

ბ) ამტკიცებს მუდმივმოქმედი კომისიის მიერ წარმოდგენილი დოკუმენტების პაკეტს;

გ) ახორციელებს კონტროლს გრანტის პროგრამის მართვაზე.


მუხლი 4. მუდმივმოქმედი კომისიის უფლება-მოვალეობანი
მუდმივმოქმედი კომისია:

ა) პროგრამა 2KR-ის მართვისა და მოწოდებული სასოფლო-სამეურნეო წარმოების საშუალებების ათვისების სრულყოფის მიზნით შეიმუშავებს რეკომენდაციებს და უწევს პროგრამას საერთო კოორდინაციას;

ბ) განიხილავს უფლებამოსილი „დაწესებულების“ მიერ წარმოდგენილი დოკუმენტების პაკეტს;

გ) კონკურსის ჩატარებამდე განსაზღვრავს მომხმარებლის მიერ საპარტნიორო ფონდში რეალურად დასაგროვებელი თანხის ოდენობას;

დ) ამზადებს წინადადებებს რეალიზაციის გარეშე დარჩენილი სასოფლო-სამეურნეო წარმოების საშუალებების შემდგომი გამოყენების შესახებ;

ე) განიხილავს და ამზადებს წინადადებას სასოფლო-სამეურნეო წარმოების საშუალებების მიღებიდან მეოთხე წელს დარჩენილი თანხების სახელმწიფო ბიუჯეტიდან სუბსიდირების წესით შევსებაზე საქართველოს პრეზიდენტის 2002 წლის №163 ბრძანებულების შესაბამისად; 

ვ) წარუდგენს მმართველ ორგანოს დასამტკიცებლად კომისიის მიერ შემუშავებულ წინადადებებსა და რეკომენდაციებს.


მუხლი 5. დაწესებულების უფლება-მოვალეობანი
დაწესებულება:

ა) შეიმუშავებს და მუდმივმოქმედ კომისიას განსახილველად წარუდგენს გრანტის ათვისებისათვის საჭირო შემდეგი დოკუმენტების პაკეტს:

ა.ა) გრანტის ფარგლებში მიღებული პროდუქციის შეძენის პირობებს და კონკურსში მონაწილეობისათვის საჭირო დოკუმენტების ნუსხას.

ა.ბ) მომხმარებელსა და დაწესებულებას შორის გასაფორმებელი ხელშეკრულებების ფორმებს.

ბ) უზრუნველყოფს საკონკურსო პირობების გამოქვეყნებას მასობრივი ინფორმაციის საშუალებებში; 

გ) უწევს კონსულტაციებს მაძიებლებს; 

დ) უზრუნველყოფს პროგრამის მართვას; 

ე) მომხმარებლებთან აფორმებს შესაბამის ხელშეკრულებებს;

ვ) ყოველწლიურად უზრუნველყოფს მიღებული სასოფლო-სამეურნეო წარმოების საშუალებების ინვენტარიზაციას, ამოწმებს მათი ტექნიკური მზადყოფნის მდგომარეობას და აწესებს კონტროლს სერვისული მომსახურების მიმდინარეობაზე;

ზ) მმართველი ორგანოს გადაწყვეტილებით ახდენს რეალიზაციის გარეშე დარჩენილი სასოფლო-სამეურნეო წარმოების საშუალებების შემდგომ გამოყენებას მის განსახელმწიფოებრიობამდე; 

თ) ატარებს საჭირო ღონისძიებებს საპარტნიორო ფონდის შესავსებად;

ი) მმართველ ორგანოს პერიოდულად აწვდის ინფორმაციას პროგრამის მიმდინარეობის შესახებ;

კ) პასუხისმგებელია პროგრამა 2KR-ით მიღებული ქონების შენახვასა და სწორად განკარგვაზე.


მუხლი 6. საკონკურსო კომისიის შექმნა და მისი საქმიანობის წესი
1. საკონკურსო კომისია იქმნება სოფლის მეურნეობისა და სურსათის მინისტრის ბრძანებით. 

2. კომისიას ჰყავს თავმჯდომარე, პასუხისმგებელი მდივანი და წევრები. 

3. კომისიის წევრებად შეიძლება იყვნენ როგორც სამინისტროს, ასევე წინასწარ შეთანხმების საფუძველზე სახელმწიფო ორგანოებისა და არასამთავრობო ორგანიზაციების წარმომადგენლები.

4. კომისია თავის სხდომაზე განიხილავს მაძიებელთა განცხადებებს, აძლევს შეფასებას და ღებულობს შესაბამის გადაწყვეტილებას. 

5. კომისია გადაწყვეტილებაუნარიანია, თუ მას ესწრება წევრთა საერთო რაოდენობის 2/3.

6. საკონკურსო კომისიის გადაწყვეტილების მისაღებად საჭიროა დამსწრეთა ხმების ნახევარზე მეტი.

7. კომისიის წევრები თავიანთ გადაწყვეტილებას ღებულობენ წერილობით.

8. ხმების გაყოფის შემთხვევაში გადამწყვეტია კომისიის თავმჯდომარის ხმა.

9. კომისიის სხდომის მიერ მიღებული გადაწყვეტილება მტკიცდება მინისტრის ბრძანებით. 


მუხლი 7. კონკურსის პრიორიტეტები
1. კონკურსის პირველი პრიორიტეტია ტექნიკის რეალიზაცია პირდაპირი გაყიდვის წესით.

2. მეორე პრიორიტეტი – ბეს გადახდა ღირებულების 15%-ის ოდენობით.

3. მესამე პრიორიტეტი – ღირებულების 5%-ის წინასწარი გადახდა და პირველი და მეორე კატეგორიის ბანკების საბანკო გარანტია.


მუხლი 8. დასკვნითი დებულებები
1. წესის ძალადაკარგულად გამოცხადება, მასში ცვლილებებისა და დამატებების შეტანა ხდება სოფლის მეურნეობისა და სურსათის მინისტრის ბრძანებით.

